
Om denne boka

Mystiske og brutale draumar kjem til Eirik samstundes som han reiser djupare inn i Ingenmannsland. Kva betyr desse draumane? Og kvifor ser han plutseleg Tor med hammaren stå ute i Nordsjøen? Saman med vennene Khalid og Maria må Eirik stole på sine eigne krefter i kampen mot anzilane.

Draumsende tek oss med tilbake til eit fantastisk univers med gudar, magi, dataspel og parallelle univers. Endeleg er oppfølgjaren til Upris-vinnaren Galderstjerna her!


 Asbjørn Rydland

DRAUMSENDE

Vegandi – andre bok

Reveauga svevar over meg som eit fjernt stjernebilde, to store, skråstilte samlingar av glitrande stjernestøv som ser på meg med undring og forventning.

Det er berre meg og desse auga her. Alt anna er mørkt og stille, bortsett frå små, skinande galdersymbol som flyt i tomheita mellom oss, som snøkav i uendeleg sakte film.

Alt er som før.

Alt er som dei førre ti gongene. Hundre? Eg har mista teljinga.

Eit augeblikk kan eg skimta omrisset av eit revehovud i det han snur seg, så er det borte igjen. Mørket rundt oss får form. Fargar. Eg veit kva som kjem, og snur meg langsamt rundt medan golv, tak og veggar dannar seg, så pultar, stolar, datamaskiner, skjermar.

«Vegen går her,» seier reven.

Eg ser han tydeleg no, slik han kom til meg første gongen: sølvgrå, skimrande og gjennomsiktig der han glir mellom pultane på veg mot dei gigantiske sylindrane i enden av det store rommet, nesten som eit hologram.

Dei ruvar over meg då eg rettar blikket mot dei, strekkjer seg gjennom taket og vidare mot evigheita, uangripelege søyler av diamanthardt glas.

«Sjå tilbake. Sjå imellom. Sjå fram.»

Eg ser tilbake. Eg ser fram. Forstår ingenting.

Og så …

«Eirik? Hei, vakn opp!» Far min flirer og ristar i armen min. «Du heldt på å planta trynet i frukostblandinga di.»

Eg blunkar og ser meg forvirra rundt. Frukostbordet. «Sorry,» mumlar eg. «Sov visst ikkje så godt i natt.»

«Du må slutta å sitja oppe så seint.» Han klappar meg på skuldra og går for å henta meir kaffi. Mor mi skrur opp lyden på radioen. Det er ein av dei sjeldne morgonane der vi faktisk sit ved frukostbordet alle tre.

«’… Vi beklagar sjølvsagt ulempene dette medfører for våre kundar, og jobbar døgnet rundt i fleire landskontor for å utbetra feilen så raskt som mogleg.’ Det sa ein talsmann for Promethean Games på ein pressekonferanse i dag tidleg norsk tid. Selskapet har vore i hardt vêr etter at dei førre veke blei ramma av det kommentatorar omtaler som det verste hackerangrepet i selskapets historie.

Promethean Games har selt over femti millionar kopiar av sitt nyaste spel Reborn, og så langt seier selskapet at angrepet har ramma alle brukarar, men at dei enno ikkje veit kven som står bak. Det er foreløpig ikkje kjent om kontoinformasjonen til kundane er kompromittert, men selskapet rår alle til å skifta passord så snart som mogleg.»

Stemma på radioen går vidare til neste sak, men eg høyrer ikkje etter lenger. Femti millionar kontoar ramma samtidig som eg galdra sjukdom på nettverket til Holt. Tilfeldig? Trur ikkje det, nei.

«Er det ikkje det spelet du har vore så langt inne i?» spør mor.

Eg må smila av ordvalet hennar. «Det stemmer,» svarer eg. «Dei har visst hatt litt problem i det siste.»

Far er tilbake med kaffikoppen. «Har du bytt passord, då?»

Eg ristar på hovudet. «Har ikkje kome så langt enno. Har ikkje spelt så mykje den siste veka, uansett.»

«Hugs på å gjera det,» seier han. «Du vil ikkje tru kor mykje problem dårleg sikring kan skapa. Det var ein kar på rekneskapsavdelinga på jobben som hadde svart på noko e-post som hadde kome gjennom systemet, og …»

Eg sonar ut litt medan far min går inn i ei lengre utgreiing. Faktisk er det jo nettopp sikringa som gjer at eg meir eller mindre har unngått PC-en fullstendig sidan eg kom tilbake frå Ingenmannsland siste gongen. Berre at det ikkje er tilfeldige phishing- og scam-e-postar eg har å bekymra meg for.

Femti millionar kontoar. Viss ikkje det er eit klart og tydeleg teikn på at Holt hadde Promethean i ryggen, så veit ikkje eg. Ikkje har det dukka opp noko på nyheitene om hærverk, stolne bilar eller daude sikkerheitsvakter heller.

Radioen bryt inn i tankane mine igjen: «Den innvandringskritiske gruppa Nordisk Blod melder at dei kjem til å demonstrera i samband med LHBT-arrangement som tidlegare annonsert, uavhengig av om dei får løyve av politiet eller ikkje. ‘Vår nordiske arv og kultur er trua, og det er vår plikt å ta opp kampen med alle middel,’ heiter det i ei pressemelding frå organisasjonen. Politiet har ingen kommentar til utspelet.»

«Innvandringskritisk!?» Mor ser vantru på radioen. «Kall ein spade for ein spade! Eg er så lei av at dei alltid skal glatta over og ufarleggjera sånne …»

«Kjersti …» Far smiler og hevar eit augebryn mot ho. Han blir alltid sånn når ho begynner å krangla med nyheitsopplesarane.

«Men dei gjer jo det! Desse folka er nazistar, verken meir eller mindre.»

«Eg veit det, men …»

«Det er sant,» skyt eg inn medan eg reiser meg og begynner å rydda av bordet. «Dei skriv det til og med på nettsidene sine sjølve.»

«Nemleg. Eg …» Mor snur seg brått og gir meg eit bekymra blikk. «Kva har du vore inne på sidene deira etter?»

«Ikkje noko,» svarer eg, litt spakt. Utan å tenkja meg om tar eg meg til brystkassen, der galderstjerna er prega skarpt og klart på huda mi under T-skjorta. «Eg berre … har blitt meir interessert i norrøne greier i det siste, og då har eg jo plukka opp ein del om sånne tullingar som misbruker det òg. Runer og sånn, meiner eg.»

Mor nikkar, men blikket hennar følgjer handa mi, og den bekymra rynka i panna hennar blir verande. Vi har omtrent ikkje snakka om tatoveringa sidan eg kom tilbake frå Ingenmannsland første gongen, og eg har ingen planar om å ta opp temaet. I staden unngår eg blikket hennar og skramlar litt ekstra med fat og bestikk så ho ikkje skal spørja meir. Kan jo ikkje godt seia at eg har drive nettresearch for å hjelpa ei alvisk venninne å spora ein mordar frå ei anna verd, kan eg vel?

«Det er bra at du interesserer deg for historie,» kjem det frå far. «Berre ikkje la det gå ut over dei andre faga, ok? Eller nattesøvnen.»

«Nei då. Det gjer ikkje det.»

«Bra. Skal du sitja på til skulen i dag?»

«Eg tenkte å ta toget, men … Klart det. Takk. Men eg må … eh, lesa litt på vegen. Fysikkprøve.»

«Var ikkje det i morgon? Eg trudde det var derfor du skulle heim til Khalid i ettermiddag.»

«Jau, men … Det hjelper jo ikkje berre å lesa kvelden før, var det ikkje det du sa?»

Han smiler og ristar lett på hovudet. «Ok. Eg køyrer om ti minutt.»

Eg sjekkar klokka og nikkar. Oppvasken blir ståande på kjøkkenbenken, og eg skundar meg ned på rommet for å pakka ferdig. Research for Arandil er ikkje det einaste utanom det vanlege eg har drive med den siste veka.

Sekken er allereie full av bøker og vanlege skulegreier, og i tillegg slenger eg oppi ei lita, men kraftig lommelykt, nødladar til mobilen, ei notatblokk halvfull av reve- og galderteikningar etter dei rare draumane mine, eit par sprittusjar og ein bunke med små kort i stivt papir. Det eksperimentelle Batman-beltet stikk eg nedi på sida, saman med treningshylsteret til mobilen. Eg har akkurat snørt igjen sekken då den første tekstmeldinga lyser opp telefonskjermen.

Maria: God morgon! Treng vi matpakke?

Meg: Øh … veit ikkje? God morgon til deg òg. Korleis er forma?

Maria: Ti fungerande fingrar. Eg er klar!

Meg: Bra! Eg rekk ikkje å fiksa mat no, men vi kan sikkert kjøpa noko. Khalid?

Det kjem ikkje noko svar frå han før eg er i bilen med far og på veg inn til byen.

Khalid: Hei. Sorry, var ute og jogga. Vi kan eta hjå meg før vi drar ut i kveld. Så kan du forklara kva du eigentleg har planlagt, samtidig.

Maria: Flott! Korleis kjenner du deg?

Khalid: Framleis vondt, men det går betre. Eg er klar.

Meg: Pain is temporary, glory is forever!

Khalid: Dust.

Maria: Det er lett for deg å seia. Det er ikkje du som har vore sjukemeld!

Eg smiler for meg sjølv. Ein liten heila burde kunna fiksa det som er igjen av skadane til Khalid, men eg har ikkje lyst til å skriva noko om det i chatten. Eg trur ikkje eigentleg Holt sine medsamansvorne overvaker oss, men ein kan aldri vera for forsiktig.

For Khalid er det første skuledag etter sjukemeldinga, og bortsett frå den gipsa fingeren, som han har til felles med Maria, har han ingen synlege skadar lenger. Då vi møtest i skulegarden og eg gir han ein klem, merkar eg likevel at han ikkje er heilt frisk enno.

«Khalid! Godt å sjå deg, mann.»

«Au. Ribbeina …»

«Å. Sorry.» Eg trekkjer meg eit steg tilbake og gir han eit klapp på skuldra i staden.

«… og skuldra. Den er framleis litt vond.»

«Øh … ja. Eg gløymde det. Du fekk deg ein skikkeleg omgang, du.»

Han rullar forsiktig med nakken. «Ingen brot i armen, heldigvis, men ja. Dei kasta meg jo veggimellom.»

Eg nikkar. «Eg heldt på å seia at eg er lei for å ha dratt deg inn i dette, men eg er glad for at de var der. Elles veit eg ikkje kva eg hadde gjort.»

«Heh. Utan oss hadde du tatt pengane og gått dark side, berre innrøm det.»

«Kanskje …» Eg løftar handa som for å dytta han i skuldra, men stoppar og flirer i staden då han tar eit steg tilbake. «Pass deg no,» åtvarar eg. «Du veit ikkje kor lenge eg har vore vekke, trass alt. Mykje kan ha skjedd …»

Han ser spørjande på meg. «Kor lenge? Du, det er altså eg som har vore sjukemeld, ikkje du. Kva pratar du om?»

Eg himlar med auga og ser meg rundt før eg lener meg litt nærare og svarer. «Hallo? Ingenmannsland? Fleksitid? Eg var der i fleire veker.»

«Å! Sånn! Nemleg. Shit, det er så rart, det.»

«Du aner ikkje. Eg skjønner ikkje korleis folk kan bli vande til det.»

Maria dumpar ned på benken ved sida av oss. «Hei! Vande til kva då?»

«Tidshoppinga,» forklarer eg. Ho nikkar. Vi har allereie hatt den samtalen nokre gonger i løpet av veka.

«Ja, har det skjedd mykje, då?» spør Khalid. «Kva gjorde du der?»

«Venta, for det meste. Var fangevaktar. Gjekk på jakt. Arandil prøvde å læra meg å skyta med boge, men det var ikkje før Lambert dukka opp og lærte meg å juksa, at eg blei noko flink. Eg hadde nok ikkje heilt tolmodet til å stå i timevis og skyta på blink, sånn som ho ville.»

«Juksa? Du kan jo ikkje juksa i bogeskyting!» Han ser frå meg til Maria og tilbake.

Maria ler. «Viss du kan laga målsøkjande piler, så.»

Khalid stirer vantru på oss. «Køddar du? Går det an?»

«Alt går an,» svarer eg. «The sky’s the limit. Men ja. Arandil var ikkje så begeistra for det.»

«Det trur eg på! Dæven … Det skulle eg ha likt å vera med på.»

«Du kan bli med neste gong. Eg lover å ikkje dra deg med tilbake til Gangarvollen igjen,» legg eg til med eit flir. «Men mesteparten av tida brukte eg på å læra om vegandi, øva meg på ulike galderstavar, pugga norrøn og gresk mytologi til den store gullmedaljen og plaga Lambert med spørsmål om verda og historia.»

«Det siste hadde jaggu eg òg gjort,» svarer Khalid.

Det ringer inn, og skuledagen set fort ein effektiv stoppar for samtalen og planlegginga. Eg får heldigvis gitt Khalid ein lapp med legegalderen heila i løpet av første time, og snart plagar iallfall ikkje ribbeina han noko særleg lenger. Fingeren er det verre å få gjort noko med akkurat no, og før skuledagen er over, er det så mange som har fått med seg gipsen at det ikkje er mogleg å ta han av utan at folk begynner å lura. Då vi møtest utanfor etter skulen, er Khalid litt grinete for akkurat det.

«Eh, det er ikkje så farleg,» svarer Maria og løyser ein knute og drar av sin eigen fingergips. Ho knyter neven eit par gonger for å mjuka han opp og legg til: «Det går heilt greitt å lata som nokre dagar.»

Haustmørket er i ferd med å leggja seg over byen då vi kjem heim til Khalid, men folk er framleis på jobb, så det er litt for tidleg å setja planen ut i livet enno. Det gir oss iallfall tid til å fiksa fingeren til Khalid, få i oss litt mat og til og med lesa litt til den prøven.

Konsentrasjonen er det verre med. Vi har alle saman tankane ein heilt annan plass, men med berre mor til Khalid heime er det altfor stille i leilegheita til å kunna prata noko særleg om det vi eigentleg vil. Mora hans er for så vidt kul nok, men å ha døra igjen med ei jente på rommet er litt over streken der i garden.

Etter ei halv evigheit kan vi endeleg leggja av garde. Påskotet er ein tur på kino, og Khalid lover å vera tilbake før det blir altfor seint. Ingen fare. Vi er antakeleg ferdige før filmen er slutt.

Det blir aldri skikkeleg mørkt på eit næringsområde i byen. Kontorlys står på, inngangsdører og parkeringsplassar er flekkvis opplyste av ulike utelampar, og små, halvvegs nedgravne lykter følgjer gangvegane rundt bygningane. Vi set frå oss syklane mellom eit par containerar bak ein bensinstasjon like ved og nærmar oss porten til fots. Forhåpentlegvis har ikkje søstera til Khalid bruk for sykkelen eg lånte i kveld.

«Ok, trikset er å halda seg til skuggane,» kviskrar Khalid. «Og unngå vektarane, sjølvsagt, men det er sikkert berre eit par av dei, og viss vi berre følgjer med på kva for ei rute dei tar, så –»

Eg humrar. «Dette er ikkje eit spel, Khalid. Ekte vakter går ikkje berre rundt i dei same sirklane heile tida.»

«Nei, dei sit bak ein pult og ser på porno,» kjem det tørt frå Maria. «Viss ikkje dei eigentleg er paramilitære psykopatar som jobbar for ein topphemmeleg organisasjon, då.»

Eg svarer ikkje, berre vekslar eit kort blikk med Khalid. Sjansen for at ho har rett, er definitivt til stades, sjølv om eg ikkje eigentleg trur risikoen for å støyta på nokon av kollegaene til Holt her er spesielt stor no.

«Ok. Nok prat. Her.» Eg fiskar fram to kort frå beltet, stappar dei i kvart sitt mobilhylster med symbolet synleg og gir eitt til kvar. «Pass på at det sit godt fast. Borrelåsen på mitt er litt dårleg.»

Så snart dei begge har spent hylsteret fast på overarmen, legg eg hendene på armen til Khalid og lèt att auga. Pusten går roleg medan eg ser for meg kvar linje i galderstaven og mentalt teiknar opp symbolet strek for strek. Magien ligg i kombinasjonen av teiknet og det utløysande ordet. Teikninga er som å spenna ein boge eller lada ein pistol, og orda er avtrekkjaren. «Leyndarmálið,» kviskrar eg og kjenner krafta i teiknet vakna. Med eit fornøgd smil om munnen ristar eg laus hendene og gjer det same på Maria.

«Eg kan framleis sjå deg,» kommenterer Khalid då det er gjort.

«De blir ikkje usynlege.» Eg finn fram eit anna kort og reiser meg medan eg forklarer. «Du må berre prøva å gøyma deg. Galderen fiksar resten. Du treng ikkje vera spesielt flink, eingong.»

Maria ser skeptisk på meg. «Og den kan lura sensorar og kamera òg …?»

«Jupp,» svarer eg, litt meir skråsikker enn eg eigentleg kjenner meg. «Kva som helst, i teorien. Berre vent og sjå.»

Eg tar meg til skuldra, der min eigen leyndarmálið er. Heile greia med den galderen er litt teoretisk for meg, men ifølgje Lambert skal han til og med hjelpa mot overvakingsteknologi, same kor avansert han måtte vera. Eg skulle berre ønskja eg hadde hatt sjansen til å testa det.

Med ein liten bunke opna-kort i handa går eg bort til fotgjengardøra i gjerdet. Eg pressar eit av korta mot låsen, kviskrar kommandoen … og døra går stille opp. Ingen alarmar, ingenting. Khalid og Maria smett forbi meg, og eg lar døra gli tilbake på plass. Saman småspring vi krokbøygde langs eine husveggen, bort mot parkeringshuset Holt tok meg med til.

«Kva om det er folk der nede?» spør Maria.

«Det er ikkje det. Lambert har sjekka, og lokala er til leige igjen.»

Khalid ser dumt på meg. «Kva skal vi ned dit for då?»

«Sjå etter spor, vel!» svarer eg, i det eg stoppar opp framfor garasjeporten. «Eg forklarer så snart vi er inne. Hmm. Porten eller låsen?»

«Låsen,» svarer Maria. «Det blir som eit nøkkelkort.»

«He-he. Berre synd det blir brukt opp. Opna.» Eg drar pappkortet lett over kortlesaren i det eg seier ordet. Eit lite lys skiftar frå raudt til grønt, tusjstrekane på kortet falmar og forsvinn, og etter eit par sekund kjem porten til live og rullar opp. Khalid dukkar under kanten først, så følgjer Maria og eg etter.

«Kor mange sånne har du med deg?» spør ho.

«Eg laga ti. Håper det er nok. Viss ikkje har eg tusj. Eg har ikkje lært å laga permanente galderstavar enno, dessverre.»

Vi blir ståande stille i halvmørket eit par sekund, og eg kan så vidt skimta at Khalid vender blikket mot meg. «Ok, forklar,» seier han.

Eg nikkar. «Greitt. Altså. Vi skal sjå etter spor, men for å vera ærleg er eg ikkje heilt sikker på kva for slag.»

«Kva meiner du?»

«Vel …» Eg nøler. Har kvidd meg litt til dette spørsmålet, og sjølv om eg har tenkt på kva eg skal svara, har eg aldri landa på noko eg synest høyrest overtydande ut. «Eg trur det finst svar her. Noko viktig som vi ikkje såg sist.» Vi beveger oss eit par meter lenger inn i garasjen medan vi pratar.

«Kvifor trur du det?» spør Maria. Og kvifor er det så mørkt her?»

«Bevegelsessensorar,» svarer eg og klappar meg på skuldra. «Dei ser oss ikkje, så det er bra vi tok med lommelykter.»

Eg tenner lykta, og vi fortset så raskt og stille som vi kan vidare nedover i etasjane. «Eg … har hatt nokre skikkeleg rare draumar den siste veka,» kviskrar eg. «Det er som eg er tilbake her, men ikkje slik som det var. Meir ei slags blanding av den mørke plassen der eg såg reven, og kommandosentralen til Holt, berre forlaten. Eg greier ikkje å fri meg frå tanken på at han vil visa meg noko.»

«Reven som gav deg teiknet, meiner du?» spør Khalid, med ei skeptisk rynke i panna. «Er vi her på grunn av ein draum?»

Eg nikkar først, så ristar eg på hovudet. «Ikkje ein draum, nei. Tjue, kanskje. Same draumen kvar einaste natt, fleire gonger om natta. Eg held på å bli galen, og eg er nøydd til å finna ut om det er noko her eller ikkje. Viss ikkje veit eg iallfall at det berre var ein draum.»

«Og viss det er noko å finna?» spør Maria.

«Så veit eg at det var meir enn det.»

Ikkje lenge etter bruker eg opp det tredje kortet på å få oss inn i kontorlokala Holt førte meg gjennom på vegen til undergrunnshallen sin. Også denne gongen slår det meg kor normal plassen ser ut. Eg hadde aldri i verda gjetta kva som skjulte seg lenger framme.

Det grøne, kalde lyset frå nødutgangsskilta lyser så vidt opp delar av rommet. Skriveborda står framleis her, og på eit par av dei står det halvfulle pappesker som ikkje blei med i flyttinga, men elles er plassen heilt tom.

«Trur du det er noko igjen nede i hallen?» kviskrar Maria og nikkar mot den stengde dobbeldøra.

«Berre ein måte å finna ut det på.»

Dørene er ulåste og svingar lett opp og utover på den vesle plattforma. Grøne lampar lyser i endane av rommet her òg, men rekk ikkje langt nok til å bryta opp skuggane mellom arbeidsstasjonane midt i rommet.

«Rart å vera tilbake her.»

«No shit.»

«Denne gongen er det iallfall ingen hamskiftarar eller andre galningar her,» seier Maria.

«Heldigvis.» Eg kjem aldri til å tenkja på valkyrjer som sexy igjen etter å ha sett ei av khyriene skifta form frå kvinne til snerrande beist akkurat her, i dette rommet. «Kom igjen. Jo raskare vi får sett oss om, jo raskare kjem vi oss ut igjen.»

«Burde ikkje ta lang tid,» kjem det frå Khalid. «Her er det jo heilt tomt.»

Eg drar på skuldrene og smiler i det eg går forbi han ned trappa. «Vent og sjå. Eg har ein plan.»

Vel nede på golvet set eg sekken på eit av borda og ser meg rundt. Det er like tomt her som oppe i kontorlandskapet. Ein og annan kabelkveil ligg igjen, og det blinkar svakt i glaskar på golvet her og der etter kampen mellom Arandil og khyria, men alle maskiner er borte.

«Dei har iallfall fått vaska vekk blodflekkane,» kjem det tørt frå Maria. «Hadde vel vore litt vanskeleg å leiga det ut elles.»

Dei to står stille eit augeblikk og ser ned på golvet. Først forstår eg ikkje kva dei ser på, men så slår det meg. Det var der sikkerheitsvakta heldt på å banka livskiten ut av Khalid, før han fall om med kniven til Arandil i strupen.

Eg blir ståande med mine eigne flashbacks. I tankane ser eg for meg reven igjen: først diger og flyktig slik han var då han redda livet mitt her, så i meir naturleg størrelse. Sjå imellom, sa han. Sjå tilbake. Sjå fram. Vegen går her.

Eg hadde håpt eg skulle forstå meir då eg kom hit, men nei. Eg skjønner ikkje meteren av kva han snakka om. Vegen går her?

Ingen av dei andre skjønner noko av det då eg forklarer, heller. «Kva for ein veg?» spør Khalid og kikkar ned på golvet. «Ikkje nokon veg her.»

«Eg trur ikkje det er snakk om ein fysisk veg,» svarer eg, delvis oppgitt og delvis flau. Eg begynner å få følelsen av at dette var ein dårleg idé, men no er eg her og får gjera så godt eg kan. «Ikkje noko vi kan sjå sånn heilt utan vidare, iallfall. Men med litt hjelp …»

Eg legg ut tre blanke kort på bordet ved sida av sekken og tar til å teikna. Galderstaven Sjáanda er nokså enkel, men eg har ikkje teikna han så mange gonger enno. To bogar mot kvarandre nesten som eit auge er grunnstammen i galderen, med nokre runer langs den eine kanten og ei linje som deler auget på langs.

«Kva teiknar du?» spør Maria. «Den har eg ikkje sett før.»

«Dette … er galderen for supersyn.» Eg smiler litt brydd og held det første kortet opp framfor auga hennar. «Sjáanda,» legg eg til, både for å forklara og for å utløysa krafta i teiknet. Maria blunkar, myser med eitt mot lyset frå lommelykta mi og snur seg vekk. «Oi …»

«Kva skjer?» spør Khalid. «Er det kult? Fortel, då!»

«Det er så lyst,» kviskrar Maria. «Og … dei har ikkje fått vekk alt blodet, nei.»

«Sjå om du finn ei hemmeleg dør,» foreslår eg. «Eller noko anna interessant. Eg veit ikkje kor lenge galderen varer, så ver kjapp.»

Ho nikkar og begynner å bevega seg rundt i rommet, og eg vender meg til Khalid. «Ok. Din tur.»

Han rettar seg opp og held pusten, som om han delvis ventar at det skal gjera vondt. Eg flirer og ristar på hovudet. «Slapp av. Eg har med ein annan liten ting til deg.»

Frå sekken finn eg fram plastposen eg har pakka inn overraskinga i. Khalid følgjer nysgjerrig med då eg opnar posen og drar ut toppen av lyktestaven vi fekk med oss frå Gangarvollen. Utan sjølve staven ser lykta nesten ut som juletrepynt, berre dobbelt så stor og tung som noko eg ville putta på treet. Sjølve lykta er som ei klar glaskule, kapsla inn i eit nett av fletta metalltrådar som kjem saman i ein pigg der lykta var festa til staven.

Khalid plukkar lykta opp etter piggen og snur ho forsiktig mellom hendene. Før han rekk å leggja merke til galderen eg har teikna på kula, legg eg handa oppå tusjmerket og kviskrar: «Ljós.»

Eg veit ikkje kva eg gleder meg mest over, uttrykket til Khalid då lykta vaknar og badar oss begge i det same uverkelege, blålege lyset som på Gangarvollen, eller følelsen av å faktisk kunna gjera noko sånt berre med eit ord. Ja, og litt førebuing, då. Men likevel!

«Wow …» Khalid løftar lykta og snur seg sakte rundt, som om han ikkje kjenner seg heilt trygg på kva lyset kan visa han. «Ingen spøkelse her iallfall,» seier han då han har tatt ein heil runde.

Maria kjem bort til oss medan ho myser og skjermar auga mot lyset. «Skulle det vera spøkelse her? Har vi blitt ghostbusters, no?»

Khalid ristar på hovudet. «Nei, eg berre … tenkte på kor denne lykta kom frå, og sånn.» Han smiler litt fårete og vender seg til meg igjen. «Men, eh … kva skal vi med ho, eigentleg?»

«Jau, altså …» Eg tenkjer meg om eit augeblikk, usikker på korleis eg skal forklara. «Eg skjønte ein ting om desse daudingane på Gangarvollen. Trur iallfall eg har skjønt ein ting.»

«Om dei etterlatne?» spør Khalid. «Kva då?»

«Dei er jo spøkelse av eit eller anna slag, ikkje sant? I utgangspunktet usynlege. Men enkelte typar trolldom og gjenstandar gjer det mogleg å få eit glimt inn i fortida dei høyrer heime i. I lyktelyset kunne vi det.»

«Fortida …?» spør Maria stille. «Meiner du … Trur du vi kan sjå inn i fortida med den greia der?»

«Eg veit ikkje, men ho viser oss iallfall ting som ikkje er synlege til vanleg.»

«Ja …?» Khalid rynkar panna, tydeleg skeptisk.

«Så dei gjer litt det same som denne galderen,» fortset eg og held opp det neste kortet. «Eg veit ikkje om det kjem noko ut av det, men eg tenkte berre at to triks for å sjå betre er dobbelt så bra som eitt. Ikkje sant?»

Maria drar på skuldrene. «Verdt eit forsøk.»

«Hmm. Ja, ok. For så vidt einig i det.» Khalid fører lykta over bordet og løftar ho opp mot veggen som før var full av skjermar. «Ser ikkje at det gjer så mykje nytte på eiga hand, iallfall.»

Eg køyrer ein Sjáanda på han òg før eg bruker det siste kortet på meg sjølv. Så snart eg har sagt ordet, er det som om halvmørket rundt oss ikkje finst lenger, og kvar minste vesle detalj eg fokuserer på, er mykje skarpare og klarare enn eg er vand til, nesten som om eg kan zooma inn på ting berre med auga. Det er ikkje første gongen eg har brukt denne galderen på meg sjølv, så eg får heldigvis ikkje like mykje bakoversveis som dei to andre.

«Blir du ikkje sliten?» spør Khalid. «Av all denne … galdringa?»

Eg puttar dei blanke korta tilbake i lomma og ristar på hovudet. «Nei, dette er lett. Det er mest når eg har motstand, at det blir tungt.»

«’Dette er lett’,» hermar Khalid og ristar på hovudet. «Pass deg. Du veit korleis det går med folk som leflar med trolldom og mørke krefter.»

«Han har rett,» legg Maria til. «Lefling er aldri bra.»

Eg himlar med auga og nappar lykta frå Khalid. «Det er ikkje lefling. Eg veit kva eg driv med. Meir eller mindre, iallfall.»

«’Meir eller mindre’…?» Maria set auga i meg. «Det høyrest heller ikkje bra ut.»

Khalid grip etter lykta igjen. «Hei, få den der tilbake. Du har ein heil haug med galderkort og greier. La oss andre få bidra litt òg, ok?»

Eg sukkar og lar han ta ho. «Ja vel … Bli med bort her, då.»

Maria ristar på hovudet, men Khalid løftar lykta og ignorerer ho. Saman går vi bort til den delen av rommet der torturstolen og dei store VR-sylindrane stod. Her er det òg restar av blod på golvet, lette å sjå med galderblikket. Omrisset av dei store sylindrane hadde vi nok lagt merke til, uansett, men alle dei små ripene i golvet er det ikkje sikkert vi hadde fått med oss. Ikkje at dei fortel meg så mykje meir enn at det stod nokre sjukt tunge greier her, og no er dei vekke.

Khalid svingar lykta fram og tilbake og lar lyset skina på veggar og golv, men det er tydeleg at han gjer det mest for show. Heile kroppsspråket hans lyser av «eg veit ikkje kva eg driv med, og dette er ganske teit», og kvart augeblikk no kjem han til å gi seg.

«Stopp,» seier Maria. «Kva var det? Der oppe.» Ho peiker opp mot taket, og Khalid løftar lykta tilbake i den retninga.

Khalid klatrar opp på ein av pultane. Med lykta høgt over hovudet rekk han akkurat langt nok opp til at lyset treffer taket over oss.

Taket i det store rommet er fullt av kabelgangar og ventilasjonsrøyr som vanlegvis ville vore delvis skjulte bak lyset frå taklampane. Det Maria peiker på, er ein brakett med eit par attgløymde skruar i skruehola. Då Khalid strekkjer armen mot taket, kjem ein lett skimrande gjenstand til syne i utkanten av lyset. Eg blunkar, myser og prøver å fokusera på han, men det er nesten som eg berre kan sjå han med eitt auge om gongen, medan det andre auget insisterer på at det ikkje er noko der.

Det ser ut som ei lyspære på størrelse med ein basketball, der glødetrådane inne i pæra ligg kveila rundt ein mørkare gjenstand. Ein stein eller noko?

«Kva er den greia der …?» undrar eg. «Den klumpen i midten?»

Khalid strekkjer seg så langt han greier med lyset, og jo nærare lykta kjem, jo tydelegare blir bildet: Midt i den underlege lyspæra sit eit fragment av ei steinhelle, festa i og omkransa av eit slags gitter av glødande tråd. Steinbiten har form som eit klønete skore kakestykke, og på den eine sida er det teikna inn ein del av ein galderstav, med små, runeliknande symbol langs ein lengre stamme.

«Det der ser veldig kjent ut,» kjem det frå Khalid.

Han hoppar ned frå pulten igjen og går mot enden av rommet, der dei digre VR-sylindrane stod sist vi var her. Leidningen frå den no tomme braketten er strekt bort til rett over sylinderplassen, der det sit ein annan, større brakett med fleire andre tilsvarande leidningar strekte ut i kvar si retning. Ni av dei.

Maria ser det samtidig som meg, og då eg gløttar bort på ho, ser eg at ho måper like mykje som eg sjølv gjer. «Det er ein portal …»

«Vegen,» kviskrar eg. «Vegen går her! Khalid, få lykta hit!» Eg peiker mot taket der ein av kablane leier. Maria hjelper meg å flytta ein av pultane, og Khalid klatrar opp med lykta heva. Så snart lyktelyset treffer taket, ser vi det: endå ei slik forvaksen lyspære. Eg drar opp eit av dei blanke korta mine og kopierer teiknet på steinen inni.

«Dæven,» seier Khalid då han ser det. «Det ser ut som ein knust galderstav, som dei har delt opp og …» Han hoppar over til neste pult og lyser mot eit anna punkt i taket før han fortset: «… og mekka eit eller anna teknomagisk lysshow ut av. Sjå, her er ein til!»

Eg følgjer etter, og ganske riktig, ei tredje megalyspære med steinbitar i skimrar i det blålege lyset. Maria klatrar opp på ein annan benk og peiker. «Det er eit sånt festepunkt her òg!»

Vi fortset runden, og i enden av kvar av dei ni kablane finn vi gjenskinet av ei slik lyspære, eller kva ein skal kalla det. Jo meir eg ser på dei, jo meir verkar det som dei ikkje eigentleg kan ha gitt frå seg noko særleg lys, men det er definitivt ein glød av energi rundt steinbitane. Innan vi kjem til dei siste to, har både galdersyn og lyktelys begynt å svikta, men vi greier i fellesskap å få teikna ned alle symbola før det er for seint. Tilbake ved pulten legg eg dei ni korta ut i ein sirkel i same rekkefølgje som vi fann dei, og blir ståande og studera dei i lyset frå lommelykta.

«Dei har faen meg brukt restane av ein øydelagd portal til å kopla seg til Ingenmannsland.»

«Ja, men korleis?» spør Khalid.

«Som om vi har nokon som helst sjanse til å forstå det,» svarer Maria. «Mogleg eg tar feil, men eg trur ikkje dette er på fysikkpensum.»

«Nei, men …» Khalid sukkar og ser på meg frå den andre sida av pulten. «Det burde vel vera på magipensum? Har du peiling, Eirik? Har ikkje du vore på treningsleir i Ingenmannsland eit par veker?»

«Jau, men dette er eit godt stykke utanfor det eg lærte der. Lambert skifta tema nesten kvar einaste gong eg prøvde å spørja om kombinasjonen av magi og teknologi, så det einaste eg eigentleg fekk ut av han, er at det ikkje går an å kombinera.»

«Men det er jo berre tull,» svarer han.

«Ja. Det er det.» Eg drar på skuldrene og har ikkje noko betre svar.

«Eg lurer på noko anna,» seier Maria. «Kor førte denne portalen? Skal vi prøva å finna ut av det?»

«Korleis då?» spør eg. Maria møter det undrande blikket mitt med eit lurt smil.

«Vi har … jobba litt med ein ting,» svarer ho. «Men det er betre å visa deg enn å begynna å forklara. Er vi ferdige her?»

«Vi er vel det,» svarer eg, usikker på kva dei har på gang. «Men …»

«Bra. For eg trur uansett vi held på å sleppa opp for tid.» Maria peiker på mobilhylsteret på armen til Khalid. Galderen eg teikna før vi gjekk inn gjennom porten, er nesten ikkje synleg lenger. «Kanskje vi burde stikka medan vi kan?»

Eg nikkar igjen. Jau då, eg kan alltids teikna ein ny, men eg trur vi har fått det vi kom for, og det er sikkert ikkje bra å bli altfor avhengig av galderstavane heller. Eg samlar saman korta og puttar dei i sekken. Khalid stappar lykta oppi saman med dei, og Maria tenner ei lommelykt og tar føringa opp trappa.

Dørene eg opna, er framleis ulåste, så vi kjem oss ut raskare enn vi kom inn. Kjem dei til å bli verande sånn? Eg veit ikkje, men eg tar meg ikkje tid til å sjekka.

